
Mwer dxihtsi nin bacaꞌh San
Pahblu loh raꞌ bwiinn

Tesalónica
GuelrgahpaDxiohs

1Naꞌh Pahblu, cun Silvanu, cun Timoteu; racaꞌh
nu dxihtsi riiꞌ loh tu lasaaꞌ raꞌ nu nin naa raꞌ bwi-
inn guidoꞌ xteenn guihdxyi Tesalónica nin naba-
hannee raꞌ tuhsi laꞌh Xtaada Dxiohs raꞌ nu cun
neezaa Daada Jesucristu xteenn nuꞌh. Laꞌh Ñiꞌh
gacanee Ñiꞌh laꞌh tu cun gusacwachidxyii Ñiꞌh stoꞌ
tu.

Gwachiistoꞌ raꞌ bwiinn Tesalónica xchiꞌdxyi Dx-
iohs

2 Garaa dxyih radiꞌhi nu guelzuxchiilli laꞌh Dx-
iohs pur garaa tu cun riagannastoꞌ nu laꞌh tu
chin rbwihdxyi-rnaabanugacaneeDxiohs laꞌhraꞌ
nuꞌh, 3 nee razeꞌta za nu loh Xtaada Dxiohs nuꞌh
xa ruhnn tu dziꞌn, laasii riachiistoꞌ tu xchiꞌdxyi
Ñiꞌh neezaa ziga ruhnn duxa tu dziꞌn tin rahcanee
tu lasaaꞌ tu nin ayi xi nahpatiiꞌ laasii rucaꞌstoꞌ tu
laꞌh Dxiohs, neezaa xa ruchihpastoꞌ tu naannloh
tu guibiaꞌgarii Daada Jesucristu loh guidxyiyuh.
4 Bwihtsi raꞌ, Dxiohs nadziiꞌhi Ñiꞌh laꞌh tu nee
laꞌhzaÑiꞌh gulii Ñiꞌh laꞌh tu, 5 laasii chin baluꞌyiꞌhn
xchiꞌdxyi Dxiohs loh tu, ayi dxyiꞌdxyizi dxiꞌh guh-
can sino que neezaa xquelrnabwaꞌ Spíritu Saantu
Dxiohs tin guhcabwaꞌ tu cuun nin naa dxyiꞌdxyi
guchii. Naann chaꞌyi za tu xa guhca nu chin

guyuuꞌ nu loh tu tin baluuꞌyi nu laꞌh tu xa guiba-
han nayaa tu.

6 Ziga gahca nin bwaꞌha tu gubahannee nu
lahda tu, laꞌh tu zeezah nabahannee tu ziga
baluuꞌyi Daada JesuCristu laꞌh tu, nee basiahxi
Spíritu Saantu stoꞌ tu gaduhbi nin gucaꞌha tu
dxyiꞌdxyi chi nicala guzahcazii tu. 7 Ziꞌchi guhca
tin baluuꞌyi tu loh garaa raꞌ bwiinn nin ri-
achiistoꞌ ñiꞌh xchiꞌdxyi Dxiohs nin nuu raꞌ gui-
hdxyi raꞌ nin rnabwaꞌ Macedonia cun Acaya
xa rgaꞌha guunn raꞌ ba, 8 laasii pur laꞌh tu
bidiꞌchi xchiꞌdxyi Dxiohs garaa nehza, ayi gui-
hdxyi si dxiꞌh nin rnabwaꞌMacedonia cun Acaya,
sino que gaduhbi guidxyiyuh bidiꞌchi dxyiꞌdxyi
ziga riachiistoꞌ tu xchiꞌdxyi Jesucristu, ya niꞌchin
nin ayiru rchiꞌhn chyu guuyidxyiꞌdxyinee laꞌh
bwiinn pur ziga riachiistoꞌ tu xchiꞌdxyi Dxiohs,
9 laasii snuhn raꞌ bwiinn chi ruuꞌyidxyiꞌdxyi
raꞌ ba loh nu xa bidxuu nu loh tu nee gahca
za xa basaaꞌn tu guunn tu dxaan raꞌ tin bi-
ahca tu xpwiinn Dxiohs nin nuu nabahandziꞌtsi
llaaꞌndxibaaꞌ. 10 Ruuꞌyidxyiꞌdxyi za raꞌ ba xa
cabweeza tu gadzihn dxyih nin guibiaꞌgarii Je-
sucristu loh guidxyiyuh; cagazeꞌtaꞌhn Jesucristu
nin babweꞌhe Dxiohs loh raꞌ bwiinn guuchi tin
babahn Ñiꞌh, yannah Jesucristu naa Dxiohs nin
gutaꞌh laꞌhnu loh guelrzaꞌcazii nin gutiꞌdxi Dxiohs
laꞌh raꞌ bwiinn guidxyiyuh.

2
DziꞌnninbwiꞌhnnPahblu lohguihdxyiTesalónica

1 Laꞌhgahca tu naann tu, bwihtsi raꞌ, ayi bioꞌpa
lliaaꞌha nu loh yuꞌbitu, 2 nicala naann za tu ga-
loh nin badzihn nu nez ca bachiꞌchi raꞌ bwiinn
laꞌh nu nee basaꞌcazii raꞌ za ba laꞌh nu guihdxyi
Filipos, per nicala batiꞌdxiloh nu guelrzaꞌcazii
per baniꞌhi Dxiohs guelnadxipastoꞌ laꞌh nu ayi
bidxyihbi nu baluuꞌyi nu xchiꞌdxyi Dxiohs loh tu
nicala guyuuꞌ nin bacaꞌnee laꞌh nu, 3 laasii ayi
baluuꞌyi nu dxyiꞌdxyi xihn raꞌ, nee ayi za chyu rñiꞌ
dxyiꞌdxyi dxaaba raꞌ, nee ayiza naa raꞌn dxyiꞌdxyi
raꞌ nin rusaguiꞌhi. 4 Sino que Dxiohs basiaꞌnnee
xchiꞌdxyi Ñiꞌh laꞌh nu, laasii naann Ñiꞌh galuuꞌyi
nuninnaaxnehza, nee ziꞌchi cagaluuꞌyinu, ayi tin
dxiaꞌhanzaꞌcadxiꞌhnu loh raꞌbwiinn, sinoque loh
Dxiohs nin nuꞌnbwaꞌ lastoꞌ raꞌ nu. 5 Laꞌtu naann
xa baluuꞌyi nu xchiꞌdxyi Dxiohs; ayi biogaluuꞌyi
nu xica dxyiꞌdxyi dxieerba tin ñaxahdzi nu laꞌh tu,
nee ayiza baluuꞌyi nu xchiꞌdxyi Ñiꞌh tin ñicaꞌha
nu xiilla xixteenn tu. Dxiohs naann nayaatiiꞌ naa
lastoꞌ nu pur deeꞌ. 6Nin tuhbi ayi chyu cadxiꞌhyi
nez guunn lasahca raꞌ bwiinn laꞌh nu, nin yuꞌbitu
ayi chyu ranaaba guunn lasahca tu laꞌh nu, nee
nin stuhbi dxyiꞌdxyi raꞌ nicala ñahca ñidiꞌhnn nu
ñahcabwaꞌ tu nahpa nu guelrnabwaꞌ pur naa nuu
pooxtla raꞌ xteenn Jesucristu, 7 sino que laꞌlaꞌgaꞌh
bidxuunee nadoꞌtiiꞌ nu laꞌh tu zigazi ruchiooꞌ
tuhbi gunnaꞌh lliiꞌn biuꞌyiꞌhn ba cun ziga rudiꞌhi
ba duuda reeꞌ bi. 8Pwihsi niꞌchin ayi tansola dxiꞌh
xchiꞌdxyi Dxiohs ñaniꞌhi nu laꞌh tu sino que nicala
nee xquel nabahan paꞌca nu ñaniꞌhi nu, balaaca
nin nadziiꞌhi nu laꞌh tu. 9 Bwihtsi raꞌ nu, laꞌh tu
riagannastoꞌ tu xa bidiꞌhnn nu dziꞌn tin bidiꞌhnn
nu gahn xquelnabahan nu. Bidiꞌhnn nu dziꞌn

dxyih nagueꞌla laasii tin ayi ñahcan tuhbi carga
para laꞌh nin tuhbi tu gaduhbi nin cagaluuꞌyi nu
xchiꞌdxyi Dxiohs nez loh tu.

10 Laꞌhgahca tu naann chaꞌyi tu, cun neezaa
Dxiohs naann chaꞌyi Ñiꞌh xa bidxuunee nu laꞌh tu
ziga bwiinn nayaa nez loh tu, bwiinn nin ruhnn
xnehza bwiinn nin ayi chyu gudziiꞌba duhlda yi-
hca ñiꞌh, 11 neezaa laꞌtu naann xa bachiñiꞌnee nu
laꞌh tu cun basacwachidxyii nu lastoꞌ tu tuhbigah
tu ziga ruhnn tuhbi guzahn ndxiꞌhw loh raꞌ lliiꞌn
bachinrñiꞌneeba laꞌhraꞌbi. 12Garaadeeꞌbidiꞌhnn
nu tin guibahan nayaa tu ziga rgaꞌha guunn raꞌ
nin naa raꞌ xpwiinn Dxiohs nin gudihdxyi laꞌh tu
tin chuu tu loh xquelrnabwaꞌ Ñiꞌh nee neezaa loh
llaꞌñih xteenn Ñiꞌh.

13 Niꞌchin nin radiꞌhi duxa nu guelzuxchilli
laꞌh Dxiohs laasii chin bihn tu xchiꞌdxyi Dxiohs
nin baluuꞌyi nu laꞌh tu, gwachiistoꞌ tun naan
xchiꞌdxyi Dxiohs, ayi zigazidxiꞌh dxyiꞌdxyi raꞌ nin
rdxiꞌnlaadzi raꞌbwiinnguidxyiyuh, sinoquenaan
xchiꞌdxyi Dxiohs laasii rusiaaꞌhan lastoꞌ raꞌ bwi-
inn nin riachiistoꞌ ñiꞌh.

14Bwiitsi raꞌ ziga basahcazii raꞌ bwiinn lahdxyi
tu laꞌh tu ziꞌchi za guzahcazii raꞌ xpwiinn Je-
sucristu laꞌn guidoꞌ nin nuu raꞌ guihdxyi Judea,
pwihsi nee raꞌ za ba bireꞌgunaꞌhla raꞌ bwiinn Is-
rael laꞌh raꞌ ba. 15 Bwiinn Israel raꞌ rii gudxiinn
laꞌh Daada Jesucristu xteenn nuꞌh, nee ziga ga-
loh gudxiinn raꞌ ba laꞌhgahca xprofeta raꞌ ba nin
bieꞌgañiꞌ xchiꞌdxyi Dxiohs loh raꞌ ba, ya niꞌchin
bireꞌgunaꞌhla raꞌ ba laꞌh nu laasii ayi rantsiiꞌhi
raꞌ ba laꞌh Dxiohs, nee laasii ayi za gusaaꞌn raꞌ
ba chechiistoꞌ raꞌ bwiinn xchiꞌdxyi Jesucristu.



1 Tesalonicenses 2:16 v 1 Tesalonicenses 3:2

16Pwihsi chin xclaaꞌdzi nu gachidiiꞌyidxyiꞌdxyi nu
loh raꞌ bwiinn nin ayi naa raꞌ bwiinn Israel ziga
neezaa laꞌh raꞌ ba taꞌh raꞌ ba loh duhlda, pwihsi
ayi rusaaꞌn bwiinn Israel raꞌ chi chyu guiñiꞌ loh raꞌ
snuhn raꞌbwiinn chi, per laꞌh raꞌba sola cagatahla
raꞌ ba xtuhlda raꞌ ba, per nnah laꞌh xquelguxchisi
Dxiohs badzihn gahxu dxiaaba yihca raꞌ ba tin
chilli raꞌ ba nin cayuhnn raꞌ ba.

Xclaaꞌdzi Pahblu guibiaꞌgarii ba guihdxyi
Tesalónica

17 Bwihtsi raꞌ, nnah loh dxyih nin ayiru chyu
rwaꞌha loh lasaaꞌ, per nicala ayi chyu rwaꞌha loh
lasaaꞌ, seguihdu gahca riagannastoꞌ nu laꞌh tu nee
gaduhbi xigaabanu xclaaꞌdzi nu dxioꞌpadiaꞌhanu
cuun tu. 18 Ziahan la xclaaꞌdzi nu ñioꞌpa nu, mas
naꞌh Pahblu ziahan la guclaaꞌdzihn ñeꞌldahn per
ayi basaaꞌn bwiinndxaaba ñeꞌldahn. 19 Pwihsi,
¿chyu niꞌca naa xcweenta ñiꞌh nin rbweeza nu nee
xcweenta nin riahxi nu, nee cun xcweenta nin
rahca lasahca nu? Laꞌhgahca tu naa raꞌ deeꞌ chin
gadzihn dxyih nin dxiꞌ Daada Jesucristu stuhbi.
20 Sidela laꞌh tu naa tu nin raguuꞌ nasaa lastoꞌ nu
nee cun nin rusiahxi laꞌh nu nez loh Dxiohs.

3
1 Ya ziga cun ayi ru guhlda guzuhñeꞌldahn,

niꞌchin bidiꞌhnn nu lligaaba bidxiaꞌhan nu
guihdxyi Atenas, 2 ya baxeꞌhla nu Timoteu,
bwihtsi lasaaꞌ nuꞌh loh Jesucristu nin naa
za tuhbi xpwiinn Dxiohs nin ruhnnee nu
dziꞌn loh xchiꞌdxyi Daada Jesucristu. Niꞌchin
nin baxeꞌhla nu laꞌh ba tin cwachidxyii ba
lastoꞌ tu nee guzuhchihpa za ba lastoꞌ tu ziga

riachiistoꞌ ba xchiꞌdxyi Jesucristu, 3 tin nin tuhbi
tu ayi guiriaꞌgahn tu loh guelrzaꞌcazii raꞌ nin
cagatiꞌdxiloh tu ca, laasii ba naann tu garaa nuꞌh
nahpa gatiꞌdxiloh nuꞌh guelrzahcazii ziꞌca. 4Nee
chin dxunee gahca nu laꞌh tu bachiñiꞌxgah nu loh
tu zatiꞌdxilohnuguelrzaꞌcazii; yabihn tu cuunnin
gachizaꞌcanuziganinbabañiꞌnuneeziꞌchi guhca.
5 Niꞌchin ayiru gunnahstoꞌn ñeꞌldahn, ya niꞌchin
nin guixeꞌhlaꞌhn tuhbi guelrnaabadxyiꞌdxyi xa
zezahnee tu xchiꞌdxyi Dxiohs laasii cadxyiibihn
ayi nagah basaguiꞌhi bwiinndxaaba laꞌh tu, ya
ñariaꞌcaa xtsiꞌn nu dziꞌn lliaaꞌha.

6 Yannah nin gubiaꞌgarii Timoteu bieꞌganee ba
dxyiꞌdxyi xcweenta ziga riachii dziꞌtsi stoꞌ tu, nee
cun ziga nadziiꞌhi lasaaꞌ za tu, nee cun nnah za
ba rzahcariin tu laꞌh nu; xclaaꞌdzi tu gwaꞌha tu
loh nu ziga za xclaaꞌdzi nu guidiaꞌha za nu loh
tu. 7Niꞌchin, bwiitsi raꞌ, nicala riaꞌdxi xixteenn nu
cun ratiꞌdxiloh nu guelrzaꞌcazii, riahxi nu laasii
laꞌh tu zeezah loh ziga riachiistoꞌ tu xchiꞌdxyi Je-
sucristu, 8 yannah riahxi paꞌca nu cun riuuꞌ gahn
lastoꞌ nu laasii rahcabwaꞌ nu zuudziꞌtsi tu ziga ri-
achiistoꞌ tu xchiꞌdxyi Jesucristu. 9Hasta ayi guidx-
eela nu dxyiꞌdxyi nin gadiꞌhi nu guelzuxchilli loh
Dxiohspur laꞌh tuneepurninbasiahxi tu lastoꞌnu
loh Ñiꞌh. 10Dxyih-nagueꞌla rnaaba nu loh Dxiohs
tin gacanee Ñiꞌh laꞌh nu tin dxioꞌpadiaꞌha nu cuun
tu tin galuuꞌyi nu laꞌh tu garaa dxyiꞌdxyi raꞌ nin
cayaꞌdxi tu loh xchiꞌdxyi Dxiohs nin riachiistoꞌ tu.

11 Rnaaba nu loh Xtaada Dxiohs nuꞌh neezaa
loh Daada Jesucristu xteenn nuꞌh tin gacanee Ñiꞌh
dxioꞌpadiaꞌha nu xa nuu tu, 12 nee rnaaba za nu
loh Daada Jesucristu xteenn nuꞌh tin gacanee Ñiꞌh

gaantsiiꞌhi lasaaꞌ ru tu ziga tuhbi ziga stuhbi tu
nee cun garaatiiꞌ bwiinn raꞌ, ziga zi nadziiꞌhi nu
laꞌh tu, 13 tin pur gacanee Ñiꞌh laꞌh tu ayi chyu
gusiahchyu lastoꞌ tu sino que gaca si tu xpwiinn
Ñiꞌh tin ayi tsiiba duhlda yihca tu loh Xtaada Dx-
iohs nuꞌh chin gadzihn dxyih dxiꞌ nin gabiaꞌgarii
Daada Jesucristu cun garaa raꞌ xpwiinn Ñiꞌh nin
nuu llaaꞌndxibaaꞌ.

4
Loh nin guibahan nu dxiahxinee nu xchiꞌdxyi

Dxiohs
1 Yannah bwiitsi raꞌ, basiꞌdxi nu laꞌh tu xa

xclaaꞌdzi Dxiohs guibahan tu, nee ziꞌchi cayuhnn
tun, per nnah rachiñiꞌnee nu laꞌh tu tin chezahru
guunn tun, nee squiiꞌ rachiñiꞌ nu loh tu laasii
ba naa nuꞌh xpwiinn Jesucristu. 2 Garaa tu
laꞌtu naann dxyiꞌdxyi raꞌ xteenn Daada Jesucristu
xteenn nuꞌh, ziga baluuꞌyi nu laꞌh tu cun xquel-
rnabwaꞌ Ñiꞌh. 3 Dxiohs xclaaꞌdzi Ñiꞌh guibahan
nayaa tu ayi xclaaꞌdzi Ñiꞌh gaca tu bwiinn duhlda
ayi guidxaꞌga tu cheꞌhla lasaaꞌ tu, 4 tin gacabwaꞌ
tuhbigah tu xa guibahannee tu cheꞌhla si tu tin
guibahan nayaa tu nee gulgantsiiꞌhi laꞌh bi laasii
lasahca bi, 5 ayi ziga ruhnn dxiꞌh bwiinn raꞌ nin
ayi nuꞌnbwaꞌ laꞌh Dxiohs, bwiinn raꞌ chi ruhnn raꞌ
ba trahtu laꞌh cheꞌhla raꞌ ba ziga tuhbi gunnaꞌh
loh nehza. 6Nin tuhbi tu ayi gusaguiꞌhi tu bwihtsi
tu loh raꞌ deeꞌ laasii zusaꞌcazii Dxiohs laꞌh raꞌ
nin guunn ziꞌchi; laꞌnu baluuꞌyi la cun laꞌh nu
bachiñiꞌxgah loh tu xa guunnee Dxiohs laꞌh raꞌ
nin ayi guzoꞌbadxiahga xchiꞌdxyi Ñiꞌh. 7 Dxiohs

ayi gudihdxidxiꞌh Ñiꞌh laꞌh nu tin guibahan dx-
aaba nu loh Ñiꞌh, sino que tin guibahan nu loh
guelnabahan nayaa xteenn Ñiꞌh, 8 ya bwiinn nin
ayi ruzoꞌbadxiahga dxyiꞌdxyi riiꞌ, ayi guunn ba
lligaaba rbweꞌhestoꞌ ba xchiꞌdxyi nu sino que
xchiꞌdxyi yuꞌpi Dxiohs nin baniꞌhi Spíritu Saantu
Ñiꞌh laꞌh tu.

9 Ayi guichiꞌhn tu gucaꞌh ruhn dxyiꞌdxyi loh tu
pur xa nahpa gantsiiꞌhi lasaaꞌ tu, bwiitsi raꞌ, laasii
laꞌh gahca Dxiohs baluuꞌyi laꞌh tu xa gantsiiꞌhi
lasaaꞌ tu ziga tuhbi ziga stuhbi tu. 10 Ziꞌchi ruhnn
tu nadziiꞌhi tu garaa raꞌ bwiitsi raꞌ nuꞌh nin nuu
raꞌ gaduhbi nezMacedonia, niꞌchin nin rnaabanu
loh tu bwihtsi raꞌ, mahzi ru gantsiiꞌhi lasaaꞌ tu.
11Gulcwachidxyii stoꞌ tu, ayi riiꞌ-riꞌchi cwihzaa tu
sino que gulchuuꞌ loh xtsiꞌn tu tuhbigah tu, nee
cun laꞌhgahca naa tu gulguiꞌhnn dziꞌn ziga nin
laꞌnu bachinabwaꞌ nu guunn tu, 12 tin gwaꞌha raꞌ
bwiinn nin ayi riachiistoꞌ ñiꞌh xchiꞌdxyi Jesucristu
xnehza ruhnn tu tin ziꞌchi ayi ru dxiaꞌdxi nin
rchiꞌhn tu.

Chin dxiꞌ Daada Jesucristu cun xquelrnabwaꞌ
Ñiꞌh

13Bwihtsi raꞌ, xclaaꞌdzi nu gacabwaꞌ tu ziga naa
raꞌ xcweenta raꞌ bwiinnguuchi raꞌ tin ayi guibiin
stoꞌ tu ziga ruhnn raꞌ bwiinn nin ayi riachiistoꞌ
raꞌ ñiꞌh xchiꞌdxyi Dxiohs, 14 ya ziga riachiistoꞌ nu
guhchi Jesucristu nee babahngahca Ñiꞌh loh guel-
guhchi, ya ziꞌchi za riachiistoꞌ raꞌ nu zucwaꞌhn
Dxiohs loh guelguhchi laꞌh raꞌ bwiinn raꞌ nin nuu
laꞌn baꞌ nin riachiistoꞌ ñiꞌh laꞌh Jesucristu, nee
chin guibiaꞌgarii Crixtu, zucwaꞌhn Ñiꞌh laꞌh raꞌ ba,

15niꞌchin pur xquelrnabwaꞌ Jesucristu rachiñiꞌ nu
loh tu, garaa nuꞌh nin nagahdxi gachi raꞌ nuꞌh,
chin gabiaꞌgarii Jesucristu, ayi ñiidxiuunuꞌh loh raꞌ
nin nuu laꞌn baꞌ, 16 laasii squiiꞌ gaca cohsa chi: za-
hca tuhbi ridxaaꞌ ziga xteenn tuhbi nin canabwaꞌ,
nee zihn za nuꞌh rsiaaꞌha tuhbi aanjla nin mahzi
rnabwaꞌ, nee zibwidxaaꞌ za xtrompeta Dxiohs.
Ya ziinloh Daada Jesucristu nez llaaꞌndxibaa, ya
chiꞌchi zabahan raꞌ bwiinnguuchi nin gwachiistoꞌ
raꞌñiꞌhxchiꞌdxyi Jesucristu, 17chiꞌchiyi garaanuꞌh
nin riachiistoꞌnuꞌhzigadxuunabahan raꞌnuꞌh loh
guidxyiyuh, ya gadxaꞌgalasaaꞌ raꞌnuꞌh loh raꞌbwi-
inn nin gucwaꞌhn Dxiohs tin ziꞌchi tuhsi guzee-
nee Ñiꞌh laꞌh nuꞌh laꞌn xcahyi tin chuunee nuꞌh
laꞌh Daada Jesucristu xteenn nuꞌh par tuꞌpazi.
18Niꞌchin nin rñiꞌn loh tu tin gulgasacwachidxyi-
istoꞌ lasaaꞌ tu cun dxyiꞌdxyi raꞌ riiꞌ.

5
1 Per ziga xcweenta xi bweꞌhw o xi dxyih nin

gaca raꞌ deeꞌ, ayi xchiꞌhn gucaꞌhñin loh tu, 2 laasii
laꞌhgahca tu naann dziꞌtsi tu zadzihn dxyih nin
dxiꞌ Jesucristu nee gacan ziga zi chin radzihn
ralaꞌn tuhbi gubaaꞌn gueꞌla. 3 Chin guiñiꞌ raꞌ bwi-
inn nin ayi riachiistoꞌ raꞌ ñiꞌh xchiꞌdxyi Dxiohs:
“Ayi galuuꞌyi xi gaca, rgaꞌha dxuu nuꞌh dxuuzaꞌca
nuꞌh”, chiꞌchi gadzihn xquelguxchisi Jesucristu
hasta rii raꞌ ba ziga zi chin rnaꞌzu tuhbi dulohri
laꞌh gunnaꞌh chin rahldaa hohra gaalaa lliiꞌn ba,
ya ayi ru nuu gulluꞌn raꞌ ba loh xquel guxchisi
Dxiohs. 4 Per laꞌh tu bwiitsi raꞌ, ayi nee dxiꞌh
tu nabahan tu loh nacahyi; niꞌchin ayi nee dxiꞌh
tu guinaꞌzu dxyih nin guibiaꞌgarii Jesucristu ziga

zi tuhbi gubaaꞌn laꞌh tu, 5 laasii garaa tu nuu
nabahan tu loh biaꞌñih xteenn Dxiohs nin naa
radxyii; ayi nee dxiꞌh nuꞌh naa nuꞌh nin naba-
han loh nacahyi, loh guelnacahyi xteenn gueꞌla.
6Niꞌchin nin ayi chyu gaca bwiinn lohrbacaꞌldatiiꞌ
sino que nasiin gaca nuꞌh ayi gaca nuꞌh ziga naa
raꞌ bwiinn nin ruhnn si ziga nin xclaaꞌdzi tihxi raꞌ
ba sino que bwiinn nasiin tin ayi chuu xtuhlda
nuꞌh. 7 Pwihsi bwiinn nin rahsi gueꞌla rahsi si
ba; ayi ruhnn cweenta ba Dxiohs. Bwiinn raꞌ
nin rzuhdzi ziga gueꞌla nacahyi, nuu zuhdzi ba
laasii ayi guinacweentaba lohDxiohs, 8per laꞌhraꞌ
nuꞌh loh biaꞌñih xteenn Dxiohs nabahan raꞌ nuꞌh,
niꞌchin nin gaca nasiin nuꞌh nee rgaꞌha guicaꞌha
nuꞌhguelriachiistoꞌ loh xchiꞌdxyiDxiohs cun guel-
nadziiꞌhi lasaaꞌ ziga tuhbi maanga dxiꞌba nin
rahcu tuhbi suldahdu, nee rgaꞌha za gaca dziꞌtsi
loh xigaaba nuꞌh laasii naannloh nuꞌh zilaꞌhtiiꞌ
nuꞌh loh duhlda ya deeꞌnaa ziga tuhbi llumbrehyi
dxiꞌba nin riuuꞌ yihca tuhbi suldahdu nin rusieꞌw
yihca ba, 9 laasii Dxiohs ayi gulii dxiꞌh Ñiꞌh laꞌh
nuꞌh tin gueeta gabihldxyi choo nuꞌh, sino que
gulii Ñiꞌh laꞌh nuꞌh tin guicaꞌha nuꞌh guelnabahan
nacuubi nin runiꞌhi Lliiꞌn Ñiꞌh, Jesucristu, 10 laasii
guhchi Jesucristu pur laꞌh nuꞌh tin guibahannee
nuꞌh Ñiꞌh, nicala nabahan nuꞌh loh guidxyiyuh
riiꞌ o nicala ba guhchi nuꞌh dxyih nin dxiꞌ Ñiꞌh.
11 Niꞌchin nnah gulcuꞌguiꞌw lasaaꞌ tin gapa tu
zirooꞌ xjwersi Dxiohs ziga tuhbi tu ziga stuhbi tu,
ziga zezah cayuhnn tu nnah.

Pahblu rñiꞌnee laꞌh raꞌ xpwiinn Jesucristu

12 Bwiitsi raꞌ, ranaaba duxa nu loh tu tin chuu
tu chaꞌzi tu xchiꞌdxyi bwiinn raꞌ nin ruhnn xtsiꞌn
Dxiohs loh tu, cun ziga raꞌ bwiinn nin rnabwaꞌ
laꞌh tu, cun nin rñiꞌnee za laꞌh tu xchiꞌdxyi Je-
sucristu. 13 Gulguiꞌhnn lasahca nee gulgantsiiꞌhi
laꞌh raꞌ ba pur xtsiꞌn raꞌ ba, nee gulcwihnee zaꞌca
lasaaꞌ tu ziga tuhbi tu ziga stuhbi tu. 14 Neezaa
ranaaba nu loh tu bwiitsi raꞌ, gulguiñiꞌnee laꞌh
raꞌ nin careꞌgahn nee gulgahcanee laꞌh raꞌ nin ayi
rahcabwaꞌzaꞌca xchiꞌdxyi Dxiohs, nee gulgahpa
paseensi laꞌh garaa raꞌ bwiinn. 15 Gulguiaꞌha ayi
chyu tuhbi tu guunn duhlda yaꞌdxi raꞌ loh raꞌ bwi-
innnin ruhnnduhldayaꞌdxi raꞌ;mas chaꞌyi guunn
tu ganaalla dziꞌn zaꞌca loh lasaaꞌ tu nee ziꞌchi za
loh chyuchiꞌhzi bwiinn guidxyiyuh. 16Guldxiahxi
gaduhbi loh nin nabahan tu. 17 Gulcwihdxyi-
gulguinaaba gacanee Dxiohs laꞌh tu garaa dxyih.
18Gulgadiꞌhi guelzuxchiilli loh garaatiiꞌ, laasii dee
naa nin xclaaꞌdzi Dxiohs gaca pur garaatiiꞌ nuꞌh
nin riachiistoꞌ ñiꞌh xchiꞌdxyi Jesucristu. 19 Ayi
cweꞌhestoꞌ tu Spíritu Saantu Dxiohs nin rñiꞌ laꞌn
lastoꞌ tu, 20 ayi za cweꞌhestoꞌ tu xchiꞌdxyi raꞌ bwi-
inn raꞌ nin rñiꞌ xchiꞌdxyi xcweenta raꞌ nin gueꞌdu
gacaraꞌ, 21sinoquegulcwih lohgaraaraꞌdxyiꞌdxyi
ya guldxiaꞌhannee dxyiꞌdxyi raꞌ nin naa dxyiꞌdxyi
zaꞌca. 22 Gulguiriaꞌcaa loh garaatiiꞌ raꞌ nin nadx-
aaba. 23Laꞌhgahca Dxiohs nin rbahchidxyii lastoꞌ
tu laꞌhÑiꞌhgusiaa lastoꞌ tu tin banuunayaa Spíritu
tu cunxalma tucun tihxi tu tinayi tsiibaduhldayi-
hca tu chin gadzihn dxyih nin guibiaꞌgarii Daada
Jesucristu xteenn nuꞌh. 24Dxiohs nin gulii laꞌh tu
naa Ñiꞌh nin ruzaꞌloh garaa nin rñiꞌ Ñiꞌh, niꞌchin

nahpa zuhnn Ñiꞌh garaa raꞌ dziꞌn raꞌ riiꞌ.
GuelrgahpaDxiohs cun guelruhntaaꞌyi para laꞌh

tu bwihtsi raꞌ
25 Bwiitsi raꞌ, gulguinaaba loh Dxiohs gacanee

Ñiꞌh laꞌh nu, 26gulgadiꞌhi tuhbi guelrgahpaDxiohs
laꞌh raꞌ bwihtsi lasaaꞌ raꞌ nuꞌh loh Jesucristu nin
nuu riꞌca. 27Rnaꞌbaꞌhn loh yuꞌbitu pur lah Daada
Jesucristu xteenn nuꞌh guꞌlda tu dxihtsi raꞌ riiꞌ
loh raꞌ bwihtsi raꞌ nuꞌh. 28 Laꞌh Daada Jesucristu
gacanee laꞌh garaatiiꞌ tu.

